
AKSEPTE KRIS KOM SOVE PA
OU JODI A MENM

Lage kò ou nan men Jezikri
Renmèt kòz ou nan men Senyè a! Mete konfyans 

ou nan li, l’a ede ou.                       –Sòm 37:5
Paske, Bondye sitèlman renmen lèzòm li bay sèl

Pitit li a pou yo. Tout moun ki va mete konfyans yo 
nan li p’ap pèdi lavi yo. Okontrè y’a gen lavi ki p’ap 
janm fini an. –Jan 3:16

Yo reponn li: Mete konfyans ou nan Senyè Jezi, 
epi w’a va delivre, ou menm ansanm ak tout fanmi 
ou.                              –Travay 16:31

Bondye bay ou dwa devni pitit Li
Men, sa ki te resevwa l yo, sa ki te kwè nan li yo, 

li ba yo pouvwa tounen pitit Bondye.        –Jan 1:12

Deklare Kris se Sovè pa ou
Si ou deklare ak bouch ou devan tout moun Jezi 

se Senyè a, si ou kwè tout bon nan kè ou Bondye te 
fè l leve sòti vivan pami mò yo, w’a sove. Paske, lè 
yon moun gen konfyans tout bon nan kè l, se lè sa a 
Bondye fè l gras. Lè yon moun deklare ak bouch li 
devan tout moun li gen konfyans nan Bondye, se lè 
sa a Bondye delivre li, dapre sa ki ekri nan Liv la: 
Nenpòt moun ki mete konfyans yo nan li p’ap janm 
sòti wont.                                               –Women 10:9-11

M’ap di nou sa: Moun ki va kanpe pou mwen devan 
lèzòm, mwen menm, Moun Bondye voye nan lachè 
a, m’a fè menm bagay la pou li devan zanj Bondye 
yo.  –Lik 12:8

Viktwa nan Jezikri
Pawòl Bondye a di Satan se prens monn sa-a. Li 

di ankò Satan se pi gwo lènmi ni Bondye ni lòm, pi 
bèl kreyati li a. Konsa, nou menm nou nan you gwo 
batay. Se you batay ant Kris ak Satan. Nou menm, nou 
dwe chwazi kilès nou vle pou tout letènite, kòm mèt 
pa nou, ant de (2) moun sa yo: Kris, Kreatè a yo rele 
Emanyèl, ki vle di Bondye ak nou; oubyen Satan, you 
kreyati, ki tounen prens tout rebèl yo ki kont Bondye. 
Kris te gen you kokennchenn viktwa sou Satan, lè-l te 
mouri epi-l resisite. Viktwa Kris la se pou tout moun 
ki kwè nan li.

Satan eseye tout jan pou-l twonpe lezòm epi kondwi 
yo nan move chemen. Kesyon ki enpòtan, se kilès 
n-ap adore, pou kilès n-ap fè lwanj? Kris. Moun ki te
kreye nou an, se li menm ki merite tout adorasyon
nou. Nou fè you sèl ak moun nap adore a. Dènye
mannigèt Satan pou-l kapte tout moun toupatou
nan lemonn baze sou pwen sa yo: (1) Separe nou ak
Bondye (fè nou eseye viv san Bondye). (2) Fè tout
moun obeyi denmon yo (movèzespri yo). (3) Fè tout
moun adore mechan an ki gen pou vini. (4) Fè tout
moun adore reprezantan bèt la. (5) Fè tout moun
pòte mak bèt la sou kò yo pou yo ka achte oubyen
vann. Mezanmi, fè atansion ak tout bagay sa yo!

________________________________________________
Nou pran tèks sa a nan Bib Kreyol ayisyen an. Haitian Bible – Edition Corrigée  
© Société Biblique Haitienne, 1998. Se ak pèmisyon nou itilize tèks sa a.

